Монгол Улсын Их Хурлын 2011 оны хаврын ээлжит чуулганы Нийгмийн бодлого, боловсрол, соёл, шинжлэх ухааны байнгын хорооны 05 дугаар сарын 25-ны өдөр (Лхагва гариг)-ийн хуралдаан 10 цаг 05 минутад Төрийн ордны “А” танхимд эхлэв.


Байнгын хорооны дарга, УИХ-ын гишүүн Д.Очирбат ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 18 гишүүнээс 11 гишүүн ирж, 61.1 хувийн ирцтэй байв. Үүнд:


Чөлөөтэй: Ц.Даваасүрэн, Д.Кёкүшюзан Батбаяр, Д.Оюунхорол, Д.Одбаяр, Ө.Энхтүвшин.


Өвчтэй: П.Алтангэрэл, Ц.Дашдорж.

Хэлэлцэх асуудалтай холбогдуулан УИХ-ын гишүүн Л.Гантөмөр Хөдөлмөр эрхлэлтийг дэмжих тухай хуулийн төсөл, Хөдөлмөр эрхлэлтийг дэмжих тухай хуулийг хүчингүй болсонд тооцох тухай хуулийн төслүүдийн эцсийн хэлэлцүүлгээс УИХ дахь Ардчилсан Намын бүлэг завсарлага авч байгааг мэдэгдэж,  УИХ-ын гишүүн А.Тлейхан Тамхины хяналтын тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг хойшлуулах санал гаргаж, дээрх хуулиудыг хойшлуулав. 


Нэг. Мансууруулах эм, сэтгэцэд нөлөөт бодисын эргэлтэд хяналт тавих тухай хуульд нэмэлт, өөрчлөлт оруулах тухай хуулийн төсөл (эцсийн хэлэлцүүлэг)
 
Хэлэлцэж буй асуудалтай холбогдуулан Эрүүл мэндийн сайд С.Ламбаа,  тус яамны Эм, эмнэлгийн хэрэгслийн хэлтсийн мэргэжилтэн Б.Чулуунцэцэг, Гаалийн ерөнхий  газрын хуулийн зөвлөх, Эрх зүйн албаны гаалийн улсын ахлах байцаагч Э.Алтантуяа, Монголын эм зүйн байгууллагуудын нэгдсэн “Эм” холбооны гүйцэтгэх захирал О.Дамба нар байлцав.

Хуулийн төслийг эцсийн хэлэлцүүлэгт бэлтгэсэн талаархи ажлын хэсгийн  танилцуулгыг Байнгын хорооны дарга, УИХ-ын гишүүн Д.Очирбат танилцуулав.
Хуулийн төслийн эцсийн хэлэлцүүлэгтэй холбогдуулан УИХ-ын гишүүдээс асуулт, санал гараагүй болно.
Мансууруулах эм, сэтгэцэд нөлөөт бодисын эргэлтэд хяналт тавих тухай хуульд нэмэлт, өөрчлөлт оруулах тухай хуулийн төслийн эцсийн хэлэлцүүлэгт хураалгах зарчмын зөрүүтэй саналын томъёолол.

Д.Очирбат: 1.Аж ахуйн үйл ажиллагааны тусгай зөвшөөрлийн тухай хуулийн 15.12.4 дэх заалтын “импортлох” гэсний дараа “экспортлох” гэж нэмэх саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

2.Мансууруулах эм, сэтгэцэд нөлөөт бодисын эргэлтэд хяналт тавих тухай хуульд нэмэлт, өөрчлөлт оруулах тухай хуулийн төслийн эцсийн хэлэлцүүлгийг УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.  

 Байнгын хорооноос гарах танилцуулгыг УИХ-ын гишүүн Д.Дондог УИХ-ын чуулганы нэгдсэн хуралдаанд танилцуулахаар тогтов.
Уг асуудлыг 10 цаг 15 минутад хэлэлцэж дуусав.

 Хоёр. Олон хүүхэд төрүүлж өсгөсөн эхийг урамшуулах тухай хуульд нэмэлт оруулах тухай хуулийн төсөл болон “Зарлигийн зарим заалт хэсгийг хүчингүй болгох тухай”, “БНМАУ-ын цол, одон медалийн тухай дүрмийн зарим заалтыг хүчингүй болсонд тооцох тухай” УИХ-ын тогтоолын төслүүд (анхны хэлэлцүүлэг)
 Хэлэлцэж буй асуудалтай холбогдуулан Нийгмийн хамгаалал, хөдөлмөрийн дэд сайд Д.Нямхүү, тус яамны Стратеги, төлөвлөлтийн газрын дэд дарга Б.Нямдаваа, Ерөнхийлөгчийн Тамгын газрын дарга Д.Баттулга, УИХ-ын Тамгын газрын Эрх зүй, хууль тогтоомжийн хэлтсийн зөвлөх Н.Тунгалаг, Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа нар байв.
Хуулийн төслийг анхны хэлэлцүүлэгт бэлтгэсэн талаархи танилцуулгыг УИХ-ын гишүүн Ц.Мөнх-Оргил танилцуулав.
 Танилцуулгатай холбогдуулан УИХ-ын гишүүн Д.Дондог, Р.Гончигдорж, Ц.Баярсайхан, Д.Арвин нарын асуусан асуултад УИХ-ын гишүүн Ц.Мөнх-Оргил, С.Бямбацогт, ажлын хэсгээс Д.Баттулга нар хариулж, тайлбар хийв.
Хуулийн төслийн анхны хэлэлцүүлэгтэй холбогдуулан УИХ-ын гишүүн Д.Арвин, Д.Дондог, Р.Гончигдорж Ц.Мөнх-Оргил, А.Тлейхан нар санал хэлж, уг асуудлыг 16.00 цаг хүртэл хойшлуулав.
ХHуралдаан 10 цаг 50 минутад завсарлав.

Үдээс хойшхи хуралдаан 16 цаг 20 минутад эхлэв.

Дээрх хууль, тогтоолын төслүүдийн анхны хэлэлцүүлэг үргэлжилж, УИХ-ын гишүүн С.Эрдэнэ, Х.Бадамсүрэн, Р.Гончигдорж нар санал хэлэв.
 Д.Очирбат: УИХ-ын гишүүн Р.Гончигдорж, Ц.Баярсайхан нарын гаргасан, Төслийн 1 дүгээр зүйлийн “3.1.3.дөрөв болон түүнээс дээш хүүхэд төрүүлж өсгөсөн бөгөөд хүүхэд нь нэгээс дээш насандаа нас барсан, энэ хуулийн 4.1.1, 4.1.2-т заасан нөхцөлийг хангасан эх” гэсэн 1 дэх хэсгийг хасах гэсэн саналыг дэмжиж байгаа гишүүд гараа өргөнө үү. 

2.Төслийн 1 дүгээр зүйлийн 2 дахь хэсгийг дор дурьдсанаар өөрчлөн найруулах:

“3.2.Энэ хуулийн 3.1.1-д заасан “дөрөв ба түүнээс дээш хүүхэд төрүүлж өсгөсөн” гэдэгт бага хүүхэд нь нэг нас хүрэхэд дөрөв ба түүнээс дээш хүүхэдтэй байсныг хэлэх бөгөөд үүнд тэр үед 3 хүртэлх насанд нь үрчлэн авсан хүүхэд хамаарна, харин эхийн төрүүлж бусдад үрчлүүлсэн хүүхэд хамаарахгүй.

3.3.Энэ хуулийн 4.1.1 дэх “зургаан хүүхэд төрүүлж өсгөсөн”, 4.1.2-ийн “дөрвөн хүүхэд төрүүлж өсгөсөн” гэдгийг энэ хуулийн 3.2-ийг төсөөтэй хэрэглэж ойлгоно”  гэсэн саналыг дэмжиж байгаа гишүүд гараа өргөнө үү. 

  БНМАУ-ын цол, одон, медалийн тухай дүрмийн зарим зүйл, заалтыг хүчингүй болсонд тооцох тухай УИХ-ын тогтоолын төслийн талаархи зарчмын зөрүүтэй саналын томъёолол.

Монгол Улсын Ерөнхийлөгчөөс болон Монгол Улсын Их Хурлын нэр бүхий гишүүдээс тус тус өргөн мэдүүлсэн УИХ-ын тогтоолын төслүүдийг нэгтгэж дор дурьдсанаар өөрчлөн найруулах.

1.АИХ-ын Тэргүүлэгчдийн 1990 оны 148 дугаар зарлигийн 1 дүгээр хавсралтаар  баталсан “БНМАУ-ын цол, одон медалийн тухай дүрэм”-ийн ГУРАВ-ын 17, ТАВ-ын 29 дэх хэсгийг хүчингүй болсонд тооцсугай” гэсэн саналыг дэмжиж байгаа гишүүд гараа өргөнө үү.
Дээрх саналтай холбогдуулан УИХ-ын гишүүн Р.Гончигдорж санал хэлэв.

 Байнгын хорооноос гарах танилцуулгыг УИХ-ын гишүүн Д.Дондог УИХ-ын чуулганы нэгдсэн хуралдаанд танилцуулахаар тогтов. 
Хуралдаан 16 цаг 30 минутад өндөрлөв.

Тэмдэглэлтэй танилцсан:

НИЙГМИЙН БОДЛОГО, БОЛОВСРОЛ,

СОЁЛ, ШИНЖЛЭХ УХААНЫ БАЙНГЫН

ХОРООНЫ ДАРГА






          Д.ОЧИРБАТ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ








Д.ЭНЭБИШ
УИХ-ЫН 2011 ОНЫ ХАВРЫН ЭЭЛЖИТ ЧУУЛГАНЫ НИЙГМИЙН
БОДЛОГО, БОЛОВСРОЛ, СОЁЛ, ШИНЖЛЭХ УХААНЫ БАЙНГЫН

ХОРООНЫ 05 ДУГААР САРЫН 25-НЫ ӨДРИЙН ХУРАЛДААНЫ
ДЭЛГЭРЭНГҮЙ ТЭМДЭГЛЭЛ
Хуралдаан 10 цаг 05 минутад эхлэв.

Д.Очирбат: -Эрхэм Байнгын хорооны гишүүдийн энэ өдрийн амар амгаланг айлтгая. Байнгын хорооны хуралдаанд ирвэл зохих 18 гишүүдээс ирц 55.5 хувь хүрсэн тул Байнгын хорооны хуралдаанаа эхэлье.


Өнөөдрийн Байнгын хорооны хуралдаанаар Хөдөлмөр эрхлэлтийг дэмжих тухай хуулийн шинэчилсэн найруулгын төсөл, Хөдөлмөр эрхлэлтийг дэмжих тухай хуулийг хүчингүй болсонд тооцох тухай хуулийн төслүүд.

Мансууруулах эм, сэтгэцэд нөлөөт бодисын эргэлтэд хяналт тавих тухай хуульд нэмэлт, өөрчлөлт оруулах тухай хуулийн төсөл. 

Олон хүүхэд төрүүлж өсгөсөн эхийг урамшуулах тухай хуульд нэмэлт, өөрчлөлт оруулах тухай хуулийн төсөл болон Зарлигийн зарим заалт хэсгийг хүчингүй болгох тухай БНМАУ-ын цол, одон медалийн тухай дүрмийн зарим заалтыг хүчингүй болсонд тооцох тухай УИХ-ын тогтоолын төслүүд.

Тамхины тухай хууль нийт ийм 4 асуудлыг хуралдаанд оруулахаар тогтож байна. Энэ дээр саналтай гишүүд байна уу?

Л.Гантөмөр: -Ардчилсан Намын бүлэг Хөдөлмөр эрхлэлтийг дэмжих тухай хуулинаас завсарлага авч байна. 

Д.Очирбат: -Хэд дэх удаагаа та завсарлага аваад байнаа одоо ер нь. Хариулахгүй юм уу. Нээрээ одоо энийгээ жаахан хурдалчихмаар юм билээ. Нийгмийн халамж,  хөдөлмөр. Бүлэг дээрээ танайх ярьчихсан юм уу? Тэгвэл дараагийн хуралдаанаар орох байх аа гэж бодож байна.

Тлейхан гишүүн.

А.Тлейхан: -Баярлалаа. Тамхины хяналтын тухай хуулийн  төслийн ажлын хэсэг ажиллаж чадаагүй ээ. Бид нар томилолтоор хөдөө байсан. Манай Байнгын хорооны дарга ч бид хамт явж байсан. Энэ асуудлыг хойшлуулъя, би бэлтгэж чадаагүй гэдгээ хэлье.

Д.Очирбат: -Тийм байсан. 5 дахь өдөр бас зөвлөлийн хурал дээр энэ талаар санал хэлэгдэж, Баян-Өлгий аймагт ажлаар явж байх хооронд бас хэлэлцэгдсэн байсан. 

Дондог гишүүн.

Д.Дондог: -Би бол болих санал гаргахгүй. Энэ хэлэлцэж байгаа асуудалтай холбогдуулаад түгжигдээд байгаа юмтай холбогдуулаад Гантөмөр даргыг байгаа дээр нэг юм хэлэх гэсэн юм. Халамжийн хуулийг ирэх 7 хоногт хэлэлцмээр байна. Ажлын хэсэг хуралдъя гээд зарлачихаж байгаа. Тэгэхээр ажлын хэсэг дээр хэн нь ирсэн, ирээгүйгээр ерөөсөө харахгүйгээр олонхи болж байгаа саналаа хураагаад явнаа. Тийм учраас ирэх 7 хоногт асуудал байвал 1 дэх өдөр бүлгээрээ хэлэлцээд бид нарт өгчихөөч ээ. Байхгүй бол бид нар урд нь санал авчихсан учраас тэр саналаараа явчихъя гэсэн байр суурьтай байгаа. Халамжийн хууль.

Л.Гантөмөр: -Халамжийн хуулийн ажлын хэсэгт та байгаа юм уу.

Д.Дондог: -Тийм.

Д.Очирбат: -Ажлын хэсгийн ахлагч нь. Дараагийн 7 хоногт оруулчихъя гэж санал байгаа юм байна. Өөр хэлэлцэх асуудалтай холбогдуулан санал хэлэх гишүүд байна уу? алга байна. Хэлэлцэх асуудлаа батлах саналтай гишүүд гараа өргөнө үү? Баярлалаа. 
Хэлэлцэх асуудалдаа оръё.

Хэлэлцэх асуудлын хүрээнд Мансууруулах эм, сэтгэцэд нөлөөт бодисын эргэлтэд хяналт тавих тухай хуулийн төсөлд нэмэлт оруулах тухай хуулийн төсөл, Олон хүүхэд төрүүлж өсгөсөн эхийг урамшуулах тухай хуульд нэмэлт оруулах тухай хуулийн төсөл болон Зарлигийн зарим заалтыг хүчингүй болсонд тооцох тухай БНМАУ-ын цол, одон медалийн тухай дүрмийн зарим заалтыг хүчингүй болсонд тооцох тухай УИХ-ын тогтоолуудын төсөл хэлэлцэнэ.

Эхний асуудалдаа оръё.

Мансууруулах эм, сэтгэцэд нөлөөт бодисын эргэлтэд хяналт тавих тухай хуульд нэмэлт оруулах тухай хуулийн  төсөл.

Ажлын хэсгийн бүрэлдэхүүнд Ламбаа сайд байна, Чулуунцэцэг Эрүүл мэндийн яамны Эм, эмнэлгийн хэрэгслийн хэлтсийн мэргэжилтэн, Алтантуяа Засгийн газрын хэрэгжүүлэгч агентлагийн Мэргэжлийн хяналтын ерөнхий газрын эмийн чанарын хяналтын улсын ахлах байцаагч, Дамба Монголын эм зүйн байгууллагуудын нэгдсэн эм холбооны гүйцэтгэх захирал. 

Төслийн эцсийн хэлэлцүүлэгт бэлтгэх талаархи Нийгмийн бодлого, боловсрол, соёл, шинжлэх ухааны байнгын хорооны танилцуулга бол энэ зарчмын зөрүүтэй саналын томъёолол Байнгын хорооны гишүүдэд урьдчилан тараасан байгаа. Танилцуулга хаана байна, хэн хийх юм. 

Энэнтэй холбогдуулаад ажлын хэсгийн танилцуулгыг хийе. Гишүүдээ анхааралтай байгаарай. 

Д.Очирбат: -Мансууруулах эм, сэтгэцэд нөлөөт бодисын эргэлтэд хяналт тавих тухай хуульд нэмэлт, өөрчлөлт оруулах тухай хуулийн төслийн эцсийн хэлэлцүүлэгт бэлтгэсэн талаархи  ажлын хэсгийн танилцуулга.

Мансууруулах эм, сэтгэцэд нөлөөт бодисын эргэлтэд хяналт тавих тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг УИХ-ын 2011 оны 4 сарын 19-ний өдрийн нэгдсэн хуралдаанаараа явуулж, төслийг эцсийн хэлэлцүүлэгт бэлтгэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлсэн.

Мансууруулах эм, сэтгэцэд нөлөөт бодисын эргэлтэд хяналт тавих тухай хуульд нэмэлт, өөрчлөлт оруулах тухай хуулийн төслийг эцсийн хэлэлцүүлэгт бэлтгэсэн тухай танилцуулгыг Байнгын хорооны гишүүд та бүхэнд танилцуулж байна.

1.Нэгдсэн хуралдааны анхны хэлэлцүүлгээр гишүүдийн олонхийн санал авсан зарчмын зөрүүтэй саналын томъёоллыг хуулийн төслийн холбогдох зүйл, хэсэг, заалтад нэмж тусгах найруулгын чанартай өөрчлөлтүүдийг төсөлд тусгалаа.

2.Нэгдсэн хуралдааны анхны хэлэлцүүлгийн төслийн 4 дүгээр зүйлд эмийн ургамлыг тарималжуулсан тохиолдолд сэтгэц, сэтгэцэд нөлөөт бодис, түүний угтвар бодисыг үйлдвэрлэх, экспортлох тухай зөвшөөрөл бүхий аж ахуйн нэгж, байгууллага гэсэн 4.1.4 дэх заалт нэмэх зарчмын зөрүүтэй санал дэмжигдсэнтэй уялдуулж Аж ахуйн үйл ажиллагааны тусгай зөвшөөрлийн тухай хуулийн 15.12.4 дэх заалтын импортлох гэсний дараагаар экспортлох гэж нэмэх тухай хуулийн төслийг боловсруулж, Монгол Улсын Их Хурлын чуулганы хуралдааны Дэгийн тухай хуулийн 23.5-д заасны дагуу төслийн эцсийн хэлэлцүүлэгтэй хамтатган хэлэлцүүлэхээр оруулж байна.

3.Мансууруулах эм, сэтгэцэд нөлөөт бодисын эргэлтэд хяналт тавих тухай хуулийн 8 дугаар зүйлийн 4 дэх хэсэгт өөрчлөлт орж, нэг хэсгийг уг зүйлд нэмж байгаа тул 8 дугаар зүйлийг бүхэлд нь өөрчлөн найруулсан болно.

Байнгын хорооны эцсийн хэлэлцүүлэгт санал хураалгах зарчмын зөрүүтэй саналын томъёоллыг төслийн сүүлчийн хувилбарын хамт та бүхэнд тараасан тул төслийн хэлэлцүүлгийг явуулж, мансууруулах эм, сэтгэцэд нөлөөт бодисын эргэлтэд хяналт тавих тухай хуульд нэмэлт, өөрчлөлт оруулах тухай хуулийн Аж ахуйн үйл ажиллагааны тусгай зөвшөөрлийн тухай хуульд нэмэлт оруулах тухай хуулийн төслүүдийг нэгдсэн хуралдааны хэлэлцүүлэгт хэлэлцүүлэх, Байнгын хорооны хуралдаанд хэлэлцүүлж өгнө үү.

Асуудалтай холбогдуулан саналтай, асуулттай гишүүд байна уу? Алга байна. 

Мансууруулах эм, сэтгэцэд нөлөөт бодисын эргэлтэд хяналт тавих тухай хуульд нэмэлт, өөрчлөлт оруулах тухай хуулийн төслийн эцсийн хэлэлцүүлэгт хураалгах зарчмын зөрүүтэй саналын томъёолол.

1.Аж ахуйн үйл ажиллагааны тусгай зөвшөөрлийн тухай хуулийн 15.12.4 дэх заалтын импортлох гэсний дараагаар экспортлох гэж нэмэх. Дэмжиж байгаа гишүүд гараа өргөнө үү. 10-9. Баярлалаа.

Мансууруулах эм, сэтгэцэд нөлөөт бодисын эргэлтэд хяналт тавих тухай хуульд нэмэлт, өөрчлөлт оруулах тухай хуулийн төслийн эцсийн хэлэлцүүлэгт бэлтгэсэн талаархи Нийгмийн бодлого, боловсрол, соёл, шинжлэх ухааны байнгын хорооны танилцуулгыг УИХ-ын гишүүн УИХ-ын нэгдсэн хуралдаанд оруулахыг дэмжиж байгаа гишүүд гараа өргөнө үү. 10-9.

Чуулганы нэгдсэн хуралдаанд Байнгын хорооны танилцуулгыг Дондог гишүүн хийнэ.

Дараагийн хоёр дахь асуудал. Мөнх-Оргил гишүүн орж ирсэн үү. Одоо орж ирнэ гэж байна уу. 

С.Ламбаа: -Даргаа манайхыг оруулчих. 

Д.Очирбат: -Юуг. Тамхи ажлын хэсэг боломжгүй гэсэн. Ажиллаж амжаагүй. 5 дахь өдөр Баян-Өлгий аймагт ажиллаж байхад ажлын хэсэг ажиллаад оруулж ирэх боломж олгоогүй байхад нь өнөөдөр нэмэгдэж орж ирсэн байнаа гэж ажлын хэсгийнхэн үзэж байна. Мөнх-Оргил гишүүн орж ирж танилцуулах юм байна. Оюунхорол гишүүн хөдөө орон нутагт ажлаар явж байгаа. Мөнх-Оргил гишүүнд оруулаад танилцуулаадахаач гэсэн юм байна. Бямбацогт гишүүн танилцуулах уу? Тэгж болно шүү дээ.

Хоёр дахь асуудал руугаа оръё.

Олон хүүхэд төрүүлж өсгөсөн эхийг урамшуулах тухай хуульд нэмэлт, өөрчлөлт оруулах тухай хуулийн төсөл болон Зарлигийн зарим заалт, хэсгийг хүчингүй болсон тухай БНМАУ-ын цол, одон медалийн тухай дүрмийн зарим заалтыг хүчингүй болсонд тооцох тухай УИХ-ын тогтоолын төслүүд хэлэлцэнэ.

Хуулийн төслийн ажлын хэсгийг танилцуулъя. Ажлын хэсгийн гишүүн Бямбацогт гишүүн танилцуулгыг хийнэ. Мөнх-Оргил гишүүн ороод ирлээ.
Д.Очирбат: -Хуулийнхаа хуралдааны дэгийн дагуу хэлэлцэж буй асуудлаар асуух асуулттай гишүүд байна уу? Хуультай холбогдуулаад асуух асуулттай гишүүд асуултаа асуугаад тэгээд зарчмын зөрүүтэй саналын томъёолол дээрээ ажиллаад тэгээд явах ёстой. 
Д.Дондог: -Нэг юм асуучихъя. Хууль санаачилсан гишүүд болоод Ерөнхийлөгчөөс орж ирж  нөгөө зарлигийн өөрчлөлт хоёр чинь тэгээд эртээдийн чуулган дээр ярьж байдаг шиг янз бүрийн яриа хөөрөө байхгүй ингээд яг зохицоод, эрх зүйн зөрчилгүй болоод гарчих боломж байгаа юм байгаа биз дээ тиймээ нэгдүгээрт.

Хоёрдугаарт  бол ажлын хэсэг гэж нэг томилогдож ажилласан юм байхгүй юм байна тиймээ. Зарчмын зөрүүтэй саналаа хураагаад л явчих учраас зөрчил байхгүй гэдгийг байна уу, байхгүй юу гэдгийг сонсчихоод, тэгээд тухайн санал дээрээ  ярилцаад явчихвал яасан юм тиймээ.

Д.Очирбат: -Тийм. Ер нь одоо зарчмын зөрүүтэй саналын томъёоллоо гишүүдээс байна уу гэж. 

Д.Дондог: -Эхлээд Байнгын хороо хариулах юм уу, эсвэл санаачилсан улсууд хариулах юм уу. Ерөнхийлөгчийн өргөн барьсан зарлигийн өөрчлөлттэй холбоотой, өргөн барьсан хууль хоёрын хооронд ямар нэгэн зөрчил юм гарахгүй, үүсэхгүй байх боломж нөхцөл бүрдэж гарч чадаж байгаа юу гэж.

Д.Очирбат: -Хууль санаачилсан гишүүдээсээ асууя. Хариулт дээрээс нь Нийгмийн хамгааллын яамны холбогдох улсууд бас байгаа. 

Ц.Мөнх-Оргил: -Баярлалаа. Байнгын хорооны гишүүдийн энэ өглөөний амар амгаланг айлтгая. Ерөнхийлөгчийн өргөн барьсан зарлигийн зарим хэсгийг хүчингүй болгох тухай, УИХ-ын гишүүдийн өргөн барьсан Их Хурлын тогтоолын төсөл хоёрын хооронд бидний ойлгож байгаагаар яв цав нийцэж байгаа ийм заалтууд байгаа юм. Яв цав нийцэж байгаа заалтууд. Энэ дээр нэг асуудал бид нар зарчмын зөрүүтэй саналын томъёоллоор санал хураалгая гэж бодож байгаа юм.

Зарлигийн зарим хэсгийг хүчингүй болгох тухай тогтоолын төслийн хамгийн сүүлд нь энэ 5.29 дэх хэсгийг хүчингүй болгосонд тооцох вэ гэдэг санал бид нар бас оруулсан юм. Ерөнхийлөгчийн тамгын газраас ч гэсэн 5.29-ийг оруулсан юм. Энэ 5.29 энэ зарлигтаа хэвээрээ үлдэх хэрэгтэй юм байнаа гэж манай мэргэжлийн нөхдүүд санал болгож байгаа. Яагаад гэвэл 5.29 нь өөрөө алдарт эх одонгоор шагнуулахаар тодорхойлсон эхчүүдийн анкет, төрсний гэрчилгээ гээд нөгөө шаардагдах алдарт эхийн 1, 2 дугаар зэргийн одон авахад шаардагдах нөгөө бүрдүүлэх материалуудынх нь жагсаалт энэ дотор явж байгаа юм. Энэ нь өөр газар байхгүй байгаа учраас энэ 5.29-өө хэвээр нь үлдээе гэсэн зарчмын зөрүүтэй нэг саналын томъёолол оруулж байгаа юм.
Өөрөөр бол юм байхгүй, Ерөнхийлөгчийн өргөн барьсан тогтоолын төсөл, гишүүдийн өргөн барьсан тогтоолын төсөл хоёрыг нэгтгээд л шууд хэлэлцүүлэг хийж болохоор байгаа юм.

Д.Дондог: -Нэг зүйл тодруулчихъя. Эртээд чуулган дээр хэлэлцэж байхад зарлигийн өөрчлөлт санаачилсан хууль хоёр дарааллын хувьд буруу болчихоод байна гээд маргаан үүсээд байсан. Тийм юм байхгүй биз дээ. Энэ чинь аль нь түрүүндээ явна, тэр нь өмнө, хойно урдаа гэсэн юм байна уу? Эсвэл хууль нь гарчихаад зарлиг нь хүчингүй болох юм уу. Зарлиг нь  хүчингүй болж байж хууль нь гарах ёстой юм уу? тэрэн дээр эртээд нэг маргаан үүсээд байсан. Тэрийг юу гэж үзэж байгаа юм. 
Ц.Мөнх-Оргил: -Энэ дээр зарчмын том маргаан гарахгүй ээ. Ерөөсөө бидний энэ оруулж ирж байгаа, зарлигийн төсөл хоёр чинь хоёулаа зэрэг л нэг өдөр батлагдаад явчихна. Тэгэхээр наана цаана орох юм бол байхгүй. Яг адилхан дарааллаараа явчихаж байгаа юм.

Д.Очирбат: -Байнгын хорооны гишүүдээс өөр саналтай, зарчмын зөрүүтэй саналтай гишүүд байна уу. Гончигдорж гишүүн.

Р.Гончигдорж: -Уучлаарай, би Байнгын хорооны гишүүн биш болохоор надад материал тараагүй л дээ. Би бол чуулган дээр тодорхой хэлсэн. Ерөөсөө энэ асуудал бол ямар нэг өөрчлөлтүүдийн тухай асуудал биш ерөөсөө зөвхөн тоон дээр орж байгаа өөрчлөлт. Надад 2  хувилбарын санал байгаа юм.

Нэгдүгээрт нь, УИХ-ын тогтоолын хэлбэрээр, эсвэл хуулийн хэлбэрээр. Тэгээд энэ нь юу вэ гэхээр зэрэг үнэн хэрэг дээрээ нэг нь ер нь агуулгыг нь та бүхэн ойлгочих юм бол зарлигийн зарим заалтад өөрчлөлт оруулах тухай гэсэн асуудлаар бүгдийг нь шийдэж болох хувилбар байгаа юм. Тэгээд өөрөөр хэлэх юм бол хүчингүй болгохоор оруулж ирсэн зарлиг бий шүү дээ тийм үү. Зарлигийн заалтууд. Тэрэнд нь өөрчлөлт оруулаад, 8 гэснийг нь 6 гэнэ, 8-аас гэснийг 6-гаас гэнэ, 8 гэснийг 6 гэнэ, 5-аас 8 гэснийг 4-6 гэнэ. 5-аас гэснийг 4-өөс гэж өөрчилсөн байсан.

Ерөөсөө тийм өөрчлөлтүүдийг оруулаад тэгээд дараачаар нь зарлигийн 29 дэх заалт байгаа шүү дээ. 29 дэх заалтыг үндсэнд нь хэвээр нь үлдээгээд, үгийн хувьд эсвэл сураггүй алга болсонд тооцсон бол энэ тухай холбогдох байгууллагын тодорхойлолт гэж нэмээд ингээд ерөөсөө тогтоолоор зарлигт нь өөрчлөлт оруулах ...асуудлыг шийдэж болох хувилбартай. Хэрэв одоо хууль санаачилсан, хуулийн хэлбэрээр гэх юм бол хуулийн заалтыг нь бүхэлд нь саяны асуудлуудыг хуулинд оруулах өөрчлөлтийн хэлбэрээр томъёолоод ингээд болчих ийм л 2 зүйл байгаа юм. Шаардлагатай бол би дээр нь тайлбарлаж болох юм.

Д.Очирбат: -Мөнх-Оргил гишүүн.

Ц.Мөнх-Оргил: -Баярлалаа. Зарлигийн 5.29-ийг хэвээр нь үлдээе гэдэг Гончигдорж гишүүний саналыг дэмжиж байгаа юмаа. Бид нар сая бас хууль санаачлагчид ярьж байгаад энэ 5.29 гарцаагүй үлдэх ёстой юм байнаа гэдэг санал хэлж байгаа юм. Тэгээд энэ өргөн барьсан зарлигийн төслөөс 5.29-ийг хэвээр үлдээе гэсэн саналаа оруулна. Одоо энэ Их Хурлаас 2010 оны 6 сарын 25-нд баталсан олон хүүхэд төрүүлж өсгөсөн эхийг урамшуулах тухай хуулин дээр 4, 6 гэдэг тоонуудаа бид нар нэгэнт хуулиндаа суулгаад оруулчихсан байгаа шүү дээ. 

Д.Очирбат: -Гончигдорж гишүүн нэмэлт асуулт байна уу?

Р.Гончигдорж: -Ерөөсөө хамгийн энгийн нь бол бид нар энд олон жил яг л энэ зарлигаар алдарт эхийн одонгоо аваад л явж байсан. Энд ямар нэгэн маргаан гарч байгаагүй. Ямар нэгэн маргаан ерөөсөө гарч байгаагүй. Тийм учраас нөгөө хуулинд алдарт эхийн одонг 4 хүүхэдтэй 2 дугаар зэргийн одон, 6 хүүхэдтэй нь бол 1 дүгээр зэргийн одон болгож өөрчилж яваад, энэ өөрчлөлт бол өөрөө яг л ийм маргаангүй л байх ёстой юм. Товчхон агуулгаар нь хэлэх юм бол эх ямар нэгэн цагийн эгшинд 4 дэх хүүхэд нь 1 ой хүрчихсэн, 4 хүүхэдтэй л байсан бол энэ эх өнөөдөр хэдэн настай байх нь хамаа байхгүй, энэ эх өнөөдөр хэдэн хүүхэд нь амьд сэрүүн явж байх нь хамаа байхгүй. Энэ бол 2 дугаар зэргийн одон.
Ямар нэгэн эгшинд 6 дахь хүүхэд нь нэг настай байхад 6 хүүхэдтэй л байсан бол энэ эх 1 дүгээр зэргийн одонгоо авна. Өнөөдөр хэдэн настай байх нь хамаа байхгүй, өнөөдөр хэдэн хүүхэдтэй байх нь хамаа байхгүй. Одоо энэнээс хойш энэ жил ингээд цэгцэлчихээр зэрэг энэнээс хойш бол ерөөсөө ямар ч асуудал байхгүй тиймээ. Яг л 6 дахь хүүхэд нь 1 нас хүрэхтэйгээ зэрэг л яагаад гэвэл өмнөх бүх нөхөгдөх асуудлууд нөхөгдөөд дуусч байна шүү дээ. Нэмбэл тэгээд 6-гаас дээш 1 дүгээр зэргийн одон давхар давхцаж авах биш. Тэгээд тэрүүгээрээ л явж байна шүү дээ.
2 дугаар зэргийн одонтой хүн маань явж байгаад хэрэв 6 хүүхэдтэй, 6 дахь хүүхэд нь гараад 1 нас хүрээдэх юм бол тэгээд л авна. Ганц энд өмнө нь авч үзсэн тохиол ийм л юм билээ. 6 дахь хүүхэд нь, одонгийн хүүхэд гэж бидний монголчуудын хэлээд сурсан хүүхэд нь 1 нас ой хүрч байх хооронд үнэхээр аргагүй байдал бий болсон, өөрөөр хэлбэл тэнд нас барсан тухай яригдахгүй байгаа шүү дээ. Амь үрэгдсэн гэдэг томъёолол байгаа байхгүй юу. Эндсэн гэдэг биш, эндсэн гэдэг бол монгол үгээрээ нас барахыг бас тэгдэг л дээ.

Өөрөөр хэлэх юм бол ямар нэг өвчний шалтгаан биш амь үрэгдсэн, амь үрэгдсэн гэдэг Мөнх-Оргил гишүүн өөрөө ... байх. Нас эндсэн гэдэг үг эсвэл сураггүй алга болсон. Тэр 1 нас хүрч байх хооронд нь. Ийм байх юм бол тэр 29-ийн юу чинь энд бол тооцъё гэсэн байгаа юм.Өмнөх зарлиг дотор ганцхан сключень хийсэн зүйл нь ямар нэг давагдашгүй хүчин зүйл, эцэг эх тэрнээс хамаарсан юм байгаагүй, өвчлөлөөс хамаарсан юм байгаагүй. Тийм амь үрэгдсэн мэдэгдэл үүссэн байх юм бол өгнөө л гэж байнаа. Ерөөсөө тэр..

Д.Очирбат: -Мөнх-Оргил гишүүн.

Ц.Мөнх-Оргил: -Энд яахав зарчмын гэж хэлж болохоор бас ялгаатай асуудлууд байгаа юмаа. Гончигдорж гишүүний оруулж байгаа санал бол энэ байгалийн гэнэтийн аюул хүндэтгэн үзэх шалтгааны улмаас амь үрэгдсэн гэдэг томъёоллоор орж ирж байгаа юм. Бидний томъёолол бол байгалийн гэнэтийн аюул хүндэтгэн үзэх шалтгаан болон бусад ямар нэгэн шалтгааны улмаас нас барсан гэдэг бид нар бол өргөжүүлээд өгч байгаа байхгүй юу. Би тэгж ойлгож байна тийм үү Гончигдорж гишүүн ээ.

Р.Гончигдорж: -Хамгийн гол асуудал нь бол 1 хүртэлх насан дотроо одонгийн хүүхэддээ тохиолдох л асуудал. Тэрнээс биш тэрнээс хойш нас барсан юу эд нар бол хамаагүй шүү дээ. Та нар ганцхан зүйлийг ойлго. Нэгэн эгшинд.

Ц.Мөнх-Оргил: -Бид нар хуулийн төсөл дээр чинь 3.1.3 дээр яг тэгээд заачихсан байгаа шүү дээ Гончигдорж гишүүн ээ. Хүүхэд нь 1-ээс дээш насандаа нас барсан, сураггүй алга болсон бол гээд энэ дотор чинь тэр томъёоллууд чинь 1.3.1 гэдэг дотроо бид нар нэмээд оруулчихаад байгаа байхгүй юу. Одоо гишүүдийн өргөн барьсан хуулийн төсөл дээр чинь.

Р.Гончигдорж: -1-ээс дээш нас хамаагүй шүү дээ. Та нар бод доо. Х гэдэг яг нэг цагийн эгшинд л энэ эх 4 хүүхэдтэй, 4 дэх хүүхэд нь 1 нас хүрчихсэн байвал. Ямар нэг Х гэдэг яг тэр нэг эгшинд л энэ эх 6 хүүхэдтэй, 6 дахь хүүхэд нь 1 нас хүрчихсэн байсан бол. Тэр 50 хэдэн онд 4 дэх хүүхэд нь гараад, 57 онд 4 дэх хүүхэд нь гараад 1 нас хүрчихсэн, 50 хэдэн онд энэ эх 4 хүүхэдтэй л байсан бол өнөөдөр энэ 80, 90 хүрчихсэн эмээ тэр 2 дугаар зэргийн одонгоо л авна. Нөхөж авна. 
Ц.Мөнх-Оргил: -Бид нарын оруулж ирсэн хуулийн төсөл чинь яг тэрийг л хэлээд байна шүү дээ. Та тэрийг л давтаж яриад дэмжээд яриад байна гэж би  ойлгож байна.

Д.Дондог: -Би дахиад нэг асууя.

Д.Очирбат: -Дэмжиж байгаа. Дондог гишүүн. Дараа нь Баярсайхан гишүүн.

Д.Дондог: -Санаачилсан улсуудаас асууя л даа. Гончигоо гишүүний ярьж байгаа бол сүүлийнх нь хүүхэд, одонгийн хүүхэд нэг нас хүрсэн тохиолдолд ингээд 6 хүүхэд 6-лаа байна гэж хэлэх гээд байна тиймээ. Байгаа гэж. 4 хүүхэд 4-лээ байгаа гэж хэлэх гээд байгаа юм. Хуучин агуулга бол тэгж явж байсан гэж. Энэ гишүүд болохоор зэрэг тэр хооронд нас барсан байсан ч гэсэн өгье гэдэг юмыг санаачлаад тавьчихаад байгаа байхгүй юу. Болохгүй гэж, энэ улсууд чинь эрхийн дагуу бас өөрсдөө тийм юм санаачлаад тавьчихлаа шүү дээ. Зөвхөн тэр 4, 6-тай холбоотой биш илүү заалт нэмээд, бид нар ингэе гээд тавьчихаад байгаа тохиолдолд яг тийм байх ёстой гэж та тулгаж болж байна уу, үгүй юу гэж санаад байгаа юм. 

Яг таны өөрчлөлтөөр зөвхөн 4, 6 гэсэн агуулгаараа болж байгаа бол яг таны хэлээд байгаа миний бодлоор бол зөв байгаад байгаа юм. Энэ улсууд чинь өргөтгөөд тэрнээс тэр дотор нас барчихсан байсан ч гэсэн одоо оруулъя гээд ингээд өргөтгөөд тавьчихаар зэрэг энэ асуудлыг бид нар хэлэлцэж нэг тийш нь шийдэж өгөхөөс аргагүй болчихоод байна шүү дээ. Дэмжих үү, үгүй юу гэдэг дээр одоо гар өргөхөөс өөр аргагүй болчихоод байгаа гэж ойлгоод байгаа шүү дээ. Тийм үү, үгүй юу Мөнх-Оргил гишүүн. Та бүхэн бол өргөтгөөд тавьчихаад байна тиймээ. Гончигдорж гишүүн бол зөвхөн 4, 6 гэдэг тоон дээр л өөрчлөлт оруулъя, тэгэхдээ тэр нөгөө 1 нас хүртэлх хугацаандаа нас барсан гэдгийг нь одоо оруулъя гэсэн заалт нь хэвээрээ үлдэг ээ гэсэн санал тавьж байгаа нь бол зөвхөн 4, 6 дээр тоонд өөрчлөлт ороход л та бол баримталж байгаа зарчим.
Энэ улсууд болохоор зэрэг тэрнээс чинь илүү гаргаад, өөр зүйлүүдийг санаачилсан учраас энэ улсуудын асуудлыг бид нар хэлэлцэхээс өөр аргагүй юм уу гэж бодогдоод байх юм. 

Д.Очирбат: -Хууль санаачилсан Олон хүүхэд төрүүлж өсгөсөн урамшуулах тухай хуульд нэмэлт оруулах тухай хуулийн төсөл болон зарлигийн зарим хэсгийг хүчингүй болгох тухай УИХ-ын тогтоолын төслийг хуулийн төслийг найруулсан гишүүдэд ажлын хэсгийн гишүүдэд Оюунхорол гишүүн, Бадамсүрэн гишүүн, Бямбацогт гишүүн, Мөнх-Оргил гишүүн, Очирбат гишүүн, Раш гишүүн орж байгаа. Энэ хууль санаачлагч гишүүдээс асуулт асууж болно. 

Баярсайхан гишүүн, дараа нь Баттулга дарга.

Ц.Баярсайхан: -Ер нь бол 4, 6 хүүхэд төрүүлж өсгөсөн эхчүүдэд энэ эхийн одон олгох асуудлыг Их Хурлын гишүүд санаачлаад УИХ баталсан шүү дээ. Энэний дараа энэ хуулийг эргүүлж хэрэглэх, өөрөөр хэлбэл буцаан хэрэглэх хууль батлагдсан гэж ойлгож байгаа. Тэгэхээр энэ буцаан хэрэглэх нөхцөлтэй холбоотойгоор ялангуяа өнөөдөр нөгөө 4 хүүхэд, 6 хүүхэд нь зарим нь байхгүй нас барсан гэдэг юм уу энэ эхчүүд дээр эхийн одонгийн цаана мөнгө олгож байгаатай холбоотой ийм хүндрэл бол гарч байгаа байхгүй юу.

Тэгэхээр хуучин олгож байсан тэр жишгээрээ л яваад, одоо жишээлбэл энэ нэг үг бол эвгүй л дээ. Жишээлбэл төрүүлж өсгөсөн хүүхэд нас барсан, сураггүй болсон энэ тэр гээд. Ийм тодорхойлолтоор одон авах гэж эхчүүд явахгүй ээ. Хамгийн гол зарчим чинь бол хэдийгээр буцаан хэрэглэлээ ч гэсэн одоо энэ хуулийг урагш нь хэрэглэнэ бас. Хүүхдийн мөнгийг анх олгохдоо ямар шаардлага тавьж байсан бэ гэхээр зэрэг хүүхэд сургуульд явдаг байх ёстой, хүүхэд эцэг эхийнхээ хяналтанд хамт байх ёстой. Дээр нь эмнэлгийн тусламж авдаг, вакцин тарилганд хамрагддаг байх ёстой гэсэн зарчим тавьсан.
Ингэснээрээ нөгөө гадуур явж байгаа тэнэмэл траншины хүүхдүүд чинь нэг хэсэг төрсөн гэр, төрсөн аав ээж дээрээ очсон шүү дээ. Одоо энүүгээр юу гэх юм сураггүй болсон гэх юм бол хэдэн хүүхдээ тараагаад энд тэнд хаячихсан, өө мэдэхгүй, одоо гэрээсээ гараад сураггүй жил болж байна, хоёр жил болж байна. Тэр хүн одон авах л болно шүү дээ. 

Тийм учраас ер нь зарчмаа бариад энэ хуулийнхаа манай санаачлагчид хэрвээ энэ чинь бид нар адилхан монгол хэлээр яриад ерөөсөө яагаад ойлголцож болохгүй байна. 4 хүүхэд төрүүлсэн, хамгийн бага хүүхэд нь 1 нас хүртэл өсч бойжсон ийм нөхцөлд өгнө шүү дээ. Тэгэхээр одоо хүн амын бүртгэл, хүн амын 8 төрлийн бүртгэлийн бүх юмнууд чинь байж л байгаа. Тэгээд тэр үеийнхээр нь олгоноо гээд шийдчихэд энэ эхчүүд чинь буцаагаад л авна. Шинэ нь ч аваад явдаг нэг ийм зарчим тогтоож өгөхгүй бол одоо гурав, дөрвөн хүүхэд нь эндчихсэн хүн 1 дүгээр одон авъя гээд явж байх тийм юм байхгүй байх аа гэж бодож байна.

Энэ чинь ямар аль болохоор хүн амаа өсгөх, тэгээд эрүүл энх өсгөх, тэгээд бас дээр нь энэ чинь алдар нэрний асуудал шүү дээ. Тийм учраас уг нь энэ томъёоллоо бид нар энэ нөгөө хэрэгжүүлэх үедээ л янз бүрийн байдлаар хүмүүст хандаад байгаа энэ хандлагыг л өөрчилъё, илүү тодорхой болгоё л гэж байгаа бол энэ 2 дугаар одонг авах хүн бол 4 дэх хүүхэд нь л нэг нас хүрэхэд 4 хүүхэд нь байж байсан бол өгнөө гээд. 6 дахь хүүхдийг нь 6 дахийн нэг нь гээд энийгээ тайлбар гаргачих юм бол харин хэрэгжүүлэх явцад ямар нэгэн хүндрэл гарахгүй шүү дээ.   

Одоо энэ хууль бол яахав буцаагаад хэрэглэж байгаа нөхцөлд тэр 50 хэдэн, 60 хэдэн онд одоо хүүхдүүдээ гаргасан хүн дээрээ очоод хэрэгжиж болох юмаа гэхэд энийг одоо төрсөн хүн дээр авах юм бол та нар нөгөө л траншин нь эзэнгүй болчихсон хүүхдүүд, янз бүрийн юман дээр чинь нөлөөлнө шүү дээ. Тийм учраас хүүхдийн мөнгөн дээр ч гэсэн бид нар төрийн бодлогыг зөв гаргахын тулд тэр вакцин тарилгадаа хамрагддаг, сургуульдаа явдаг, эцэг эхийнхээ халамжинд байх ёстой. Тэгвэл та хүүхдийнхээ мөнгийг аваад, тэр хүүхдийнхээ төлөө зарцуулаа гэдэг ийм юм бол анх хуулин дээр гаргаж байсан юм. Энийг нэг зөв зүйтэй талаас нь ойлгоод, хууль хэрэгжүүлэх явцад илүү тодорхой болгочих юм бол янз бүрийн энэ нэг хэллэг юм чинь бол хүмүүст нийгэмд бол нэг тийм таатай ойлгогдохгүй ээ, уншихад түвэгтэй.

Тийм учраас энэ ойлгомжтой тэр үеийнх нь нөхцөл байдлыг эргүүлж хэрэглэнээ гэдэг юмаа хийчихэд энэ хүн амын бүртгэл юмаар чинь тодорхой болно шүү дээ. Ерөөсөө сум, хороо дүүргийг чинь тэр бүртгэл хариуцаж байгаа хүмүүс чинь энийг чинь гаргаад л өгнө шүү дээ. 

Д.Очирбат: -Ажлын хэсгийн гишүүн, хууль санаачлагч Бямбацогт гишүүн хариулна.

С.Бямбацогт: -Баярсайхан гишүүний гаргаж байгаа саналыг бас авч болохоор юм шиг харагдаж байгаа юмаа. Ер нь бол бид хууль санаачлахдаа ерөөсөө одоо ганцхан хуулинд орхигдчихоод байгаа, нэг удаа буцаан хэрэглэх, энэ хуулийг нэг удаа буцаан хэрэглэе, нэг удаа ингээд жигдэрсний дараа үүнээс хойш энэ хуулин дээр бидний оруулах гээд байгаа энэ заалтууд үйлчлэхгүй болчих тийм бололцоотой. Тэгээд нэг удаад л буцаан хэрэглэхийн  тулд энэ хуулийг санаачилж байгаа юмаа. 

Яг энийг ингээд санаачлаад явж байх явцад цаашдаа одоо өнгөрсөн хугацааг нөхөх гэж бидний санаачилсан хууль маань цаашдаа Баярсайхан гишүүний хэлж байгаа тэр үр хүүхдээ төрүүлчихээд, нэг нас хүргэчихээд траншейнд тавиад явуулчихсан. Одоо юу гэдэг юм сая ярьж байгаа тиймэрхүү эцэг эх нь үр хүүхдээ анхаардаггүй асуудал бол бас одонд хамрагдах тийм цоорхой гарч байж магадгүй юм шиг байна. Тийм болохоор энэ саналын томъёоллыг хүлээж аваад сая Гончигдорж гишүүний хэлж байгаа тухайн эгшинд хүүхэд нь 4 хүүхэд төрүүлсэн, хүүхэд нь нэг нас хүрсэн гэдэг томъёоллыг 50 он байж болно, 60 он байж болно, 70 он байж болно. Тухайн эгшинд л нэг нас хүрсэн 4 хүүхэдтэй, нэг нас хүрсэн 6 хүүхэдтэй байх юм бол энэ одонд хамрагдах болзол хангасан гэж үзнээ гээд хуулиа буцаан хэрэглэх тийм байдлаар оруулчихвал бас болох юм шиг санагдаад байна л даа.
Тэгэхгүй бол сураггүй алга болсон гэдэг асуудал бас хууль маань дараа дараадаа бас жаахан асуудал гарч магадгүй юм шиг санагдлаа. Тийм болохоор хүлээж авч болох байхаа гэж бодож байна.

Д.Очирбат: -Баттулга дарга. Ерөнхийлөгчийн тамгын газрын дарга.

Д.Баттулга: -Энэ одоо 6 сарын 1 болох гэж байна. Тэгээд маш их өргөдөл гомдол ирж байгаа. Энэ асуудлыг шийдээчээ гэдэг талаар. Үндсэндээ бол энэ асуудал он гаргаад нэлээн яригдсан юмаа. Яг одоо ганцхан асуудал тулж байгаа. Нэгдүгээрт, нэг нас хүргэчихээд дээшээ дараа нь нэгээс дээш насандаа нас барчихсан бол яах вэ. Хоёрдугаарт, 3 нас хүртэлх насанд үрчилж авсан бол яах вэ гэдэг. 3 насандаа бол ер нь маргаангүй юм шиг байна. 1 нас хүртэлх дээр бол бид нар хууль санаачлагчидтай санал нэг байгаа. 

Гончигдорж гишүүний ярьдгаар тэр 148 дугаар зарлигийн 8-ийг нь 6 болгоод, 5-ийг нь 4 гээд тоогий нь сольчих гэхээр тэнд ганцхан өгүүлбэр байгаа юм. Тэрний дараа эсэн мэнд гэдэг үг байгаа. Тэрэн дээр бид нар гацчихсан юм байгаа юм. Эсэн мэнд бойжиж байгаа гэж. Гэтэл одоо яг саяны ярьдагаар 57 онд тодорхой эгшинд эсэн мэнд байсан, өнөөдөр 2004 онд магадгүй нэг юм уу хоёр хүүхдээ алдчихсан ийм тохиолдолд яах вэ л гэдэг асуудал. Авна гэдгийг, ян энэ авна гэдэг томъёоллыг манай энэ хууль санаачлагчид яг энэ өгүүлбэртээ оруулчихсан байгаа юм. 
Тийм учраас яг одоо нэг нас хүртэл нь  өсгөн бойжуулаад, тэр нь эсэн мэнд бойжсон, тэр нь  дараа нь хэдэн насандаа эндсэнээс үл хамаараад тухайн эхэд эхийн 1 юм уу 2 дугаар зэргийн одонг өгөхөд татгалзах зүйлгүй гэсэн ийм томъёоллыг манай хууль санаачлагчид оруулсан байгаа. Энийг бол дэмжиж, яг энүүгээр нь явуулахыг хүсч байна.

Хоёрдугаарт, манай одоо өнөөдрийн байдлаар 100 орчим мянга, энэ бол энэ жил нэг л удаа хэрэглэгдэх ийм заалт. Дараа жил энэ заалт хэрэглэгдэхгүй. Дараа жил бол жилийнхээ тэр 1500-2000 алдарт эхийн 1, 2 дугаар зэргийн одонгоо аваад л явчихна. Энэ жил одоогийн байдлаар 100 гаруй мянган наашаа Ерөнхийлөгчийн тамгын газарт ирчихсэн байгаа. Хэрвээ энэ заалт батлагдаад хүчин төгөлдөр болох юм бол яг одоо нэг нас хүртэл нь бойжуулчихаад, цаашаа тодорхой насан дээр нь хүүхдээ эндүүлчихсэн 30 гаруй мянган эх байгаа юм байна лээ. Тэд нарын материалыг бид нар хүлээж авч чадахгүй байгаа. Ингээд 130 гаруй өргөдөл, ингээд 130 гаруй мянган эхийн одонгийн асуудлыг өнөөдөр бид нар шийдэх гээд ингээд сууж байгаа.

Хоёрдугаарт нь, яг Их Хурлын гишүүд бол 2011 оны улсын төсвийг батлахдаа энэ асуудлыг бодолцож хийсэн юм байна лээ. Миний ойлгож байгаагаар Нийгмийн хамгааллын яаман дээр яг эхийн одонгийн урамшуулал гээд 33 тэрбум төгрөг батлагдсан байж байгаа. Энэ 130 мянган 1, 2 дугаар зэргийн урамшуулал 33 мянган тэрбум төгрөг байгаа юм. Тийм учраас төсвийн тодотгол юм уу тэр урамшуулал эд нартай бол ямарваа нэгэн хүндрэл гарахгүй ээ гэж ингэж үзэж байгаа.
Д.Очирбат: -Арвин гишүүн. 

Д.Арвин: -Бүх гишүүдийн саналтай адилхан байна. Тэр сураггүй алга болсон гэдгийг нь ер нь саналын томъёоллоор унагачихвал яасан юм бэ. Ер нь энэ бол бас нийгэмд хариуцлагагүй байдлыг үүсгэнэ л дээ. Өнөөдөр чинь Монгол улсын хэмжээнд 48 шахуу асрамжийн газар, гадаад, дотоодын хүмүүсээс асрамжийн газар маш олон хүүхдүүд байж байгаа шүү дээ. Тэгээд энэ хүүхдүүдийг эцэг эх нь өнөөдөр сураггүй гээд л тас хаячихсан байгаа. Би бодвол тэнд 2 мянга, 3 мянгаад гаруй хүүхэд байгаа. Тийм учир энэ бас хариуцлагагүй байдлыг үүсгэх байх. 
Тэгэхээр сураггүй, энэ үгнээсээ сураггүй, огт алга болсон энэ зүйлийг нь хасаад тэр эндсэн гэдэг дээр нь ямар үгээр оруулдаг юм оруулаад, тэр эндсэн хүүхдээ бойжуулж байгаад нас барсан хүүхдийг бол эргээд тэр одонгийнх нь тоонд нь оруулаад, ганцхан сураггүй болсон гэдгийг л хасчихвал одоо дэмжихэд бэлэн байна гэж бодож байна.
Д.Очирбат: -Арвин гишүүний санал байна. Дондог гишүүн.

Д.Дондог: -Тэгэхээр энэ хуулийг санаачлахдаа яагаад санаачлав гэхээр зэрэг энэ хавар иргэдтэй УИХ-ын гишүүд уулзахад яг энэ одонгийн нөгөө эргэж үйлчлэх заалт чинь тулаад ирэхээр зэрэг нэг хүүхэд нь эндсэн эхүүд орохгүй байнаа, ээжүүд орохгүй байнаа, энийг шийдэж өгөөч ээ гэдэг санал гараад, тэгээд энэ гишүүд санаачилсан. Тэгэхээр одоо эргээд энийгээ өмнөх барьж байсан зарчмаараа явнаа гэвэл тэр 30 гаруй мянга хичнээн ээж байгаа юм тэр ээжүүдийн санал бол нөгөө хууль өргөн баригдаад тусгагдсан санал болж хувирахгүй, тэгээд бидэнд саналыг нь авч шийдвэрлэсэн гэсэн зүйл гарахгүй болох гэж байна шүү дээ нэгдүгээрт.

Хоёрдугаарт, айл саахалтын 2 ээж байя. Одоо 4 хүүхэдтэй 6 хүүхэдтэй тооцогдоод ороод ирье. Нэгнийх нь хүүхэд эндчихжээ. Тэгэхээр зэрэг төр нэгэнд нь одонгий нь өгчихөөд, нөгөөд нь танай хүүхэд чинь нэг нь эндчихсэн юм байна, тэгвэл одон өгөхгүй ээ гэхээр тэр ээж ямар байх вэ. Төрд ер нь юу гэж хандах вэ. миний хүүхдийг нас барсныг төр маань бүр дээрээс нь даапаалж дамшиглаж байгаа юм шиг адилхан 6 хүүхэд төрүүлчихээд байхад надад одонгий минь өгсөнгүй ээ, юу болж байна гэх болов уу гэж санагдаад байх юм.

Тэр алга болсон гэдгийг бол харин яриад шийдчихэж болмоор юм шиг байна. Тэр дараа нь бас сөрөг үр  дагавар нь илүү юм харагдах гээд байна. Нас барсан гэдгийг нь гол тусгахын үүднээс нь гишүүд хууль өргөн барьсан байгаа шүү дээ. Тэгэхээр зэрэг тэр нэг удаа үйлчлээд явах болж хувирна энэ заалт бол. Тэгээд тэрнийг нь шийдээд явчихвал яасан юм бэ гэсэн саналтай байгаа шүү дээ би бол.

Д.Очирбат: -Зарчмын зөрүүтэй саналын томъёоллоо гишүүд өгөөрэй. Гончигдорж гишүүн.

Р.Гончигдорж: -Гишүүд ээ, нэг л зүйлийг би ойлгуулах гээд байгаа юм л даа. Байдаг байсан л даа. Хөөрхий минь тэгээд л олон хүүхэд төрүүлдэг, тэгээд 5 дахь хүүхэд нь гараад л одонгийн хүүхэд гарах гэж байнаа гэтэл уучлаарай нэг хүүхэд нь эндчихдэг. Төрүүлсэн үү, төрүүлсэн. Гай болтол 5 дахь хүүхэд нь гараад жирэмсэн байсан, 7, 8 хүрч байсан нэг хүүхэд нь өөд болчихдог. Тэгээд 5 дахь хүүхэд нь 5 дахь хүүхэд биш 4 дэх хүүхэд болчихдог. Ийм эхчүүд зөндөө байсан шүү дээ. Тэр эхчүүд саяны Дондог гишүүний хэлсэн шиг элэг бүтэн байгаад төрсөн 5 нь 5-уулаа л амьд сэрүүн байгаад л одон авдаг эхтэй, дээр үед сөргөөцөлдөж байсан юм байхгүй шүү дээ. Байхгүй шүү дээ. Хөөрхий минь 7, 8 хүрээд л нэг хүүхэд нь би одон авах заяагүй юм байна даа л гэж. 
Одоо энэ чинь энийг зөвшөөрчихөөд байна шүү дээ. Шал өөр нөхцөл үүсгээд байгаа байх. Энийг зөвшөөрчихөөд байна шүү дээ энэ чинь. Мөн үү  дээ. 10 хүүхэд төрүүлчихсэн, 9 хүүхэд төрүүлчихсэн уул нь. Гэтэл яг 8 дахь хүүхэд нь төрөөд 1 нас хүрэхэд 8 элэг бүтэн хүүхэдтэй байж чадахгүй л заавал нэг 7 юм уу 6 болчихоод байсан. Тэр эх харамсдаг байсан шүү дээ хуучин. Яахав 1 дүгээр зэргийн одон авахгүй 2 нь болж дээ гэж. Авдаггүй байсан байхгүй юу. Одоо энэ чинь нэг 8 дахь хүүхдээ төрүүлээд л гэдсэнд явж байтал 10 хэдтэй хүүхэд нь өнгөрчихсөн байхад тэр хүн 8-д тоолуулаад 1 дүгээр зэргийн одон авах нь байна шүү дээ. Энүүгээр чинь бол. 
Ийм шинэ нөхцөл байдал үүсгэчихээд байна шүү дээ энэ чинь. Тийм учраас манайх бүртгэл мэдээлэл сайн, нэгэн эгшинд 1966 оны 12 сарын 30-нд Должин гуай та 4 дэх хүүхэд чинь 1 нас хүрээд 4 хүүхэдтэй байсан юм байна. Яг энэ болзлоороо та 2 дугаар зэргийн одон авна. Уучлаарай Дулмаа гуай. Та бол 5 хүүхэд өсгөсөн юм байна. 5 хүүхэд төрүүлсэн юм байна. Гэхдээ ямар нэг эгшинд та 4 хүүхэд чинь нэгэн зэрэг амьд сэрүүн байгаагүй юм байна шүү дээ. Мөн үү дээ. Ийм л асуудал байхгүй юу даа. 

Тэр зарлиг дотор оруулж ирсэн ганцхан үг. Энд манай гишүүд минь нэг сураггүй алга болсон гэдгийг зарлигийн тэр 29 дэх зүйлийн зарлигийн юу чинь бол яг нэг нас хүрэх гээд хүүхэд нь явж байх үед. Яг тэр хүүхэд нь шүү. Тэр хүүхэд нь. Бусад хүүхдийн тухай яриагүй. Тэр хүүхэд нь амь үрэгдчихсэн, сураггүй алга болчихсон бол тэрнийг нь байгаад тооцоод одонгий нь өгч байсан байхгүй юу.  Мөн үү дээ. Яг 5 дахь хүүхэд нь. Яг 5 дахь хүүхдийн нэг нас хүртэлх хугацаан дээр тэр зарлиг чинь байгаа Баттулга даргаа тиймээ. Тэр байхгүй юу.

Тийм учраас бид нар энүүгээрээ Баярсайхан гишүүний яриад байгаа тэр. Тэгэх юм бол одоо энүүгээр маш олон улсууд өмнө нь болзол хангадаггүй байсан хүмүүсүүд хүртэл орж ирэх гээд байгаа байхгүй юу. Тийм учраас л би хэлээд байгаа юм. Ерөөсөө зөвхөн тоогий нь соль. Зөвхөн тоогий нь соль. Тэгээд тэр шаардлагатай гэвэл нэгэн эгшинд тийм тийм байсан бол гэж. Тэрнийг нь харин одоо санал шаардлагатай гэвэл тэр дараачаар нь оруулж байгаа 3 дугаар зүйлийн 1.3.3 дахь нэмж байгаа заалт бол уул нь зарлиг болоод Их Хурлын тогтоолоороо зааврын шинжтэй орчихмоор байгаа байхгүй юу. 

Гэхдээ нэг хүртэлх насандаа тэгсэн бол гэж. Нэгээс хойш нас биш шүү. Тэгээд тэр 3 дугаар зүйлийн 3.2, 3.3 дэх хэсгүүдээ бол 4 болон түүнээс дээш хүүхэд гэдэгт нэгэн эгшинд 4 дэх хүүхэд нь нэг нас хүрэхэд 4 хүүхэдтэй байсан бол гэж. Тэрэн дотор 3 хүртэлх насанд нь үрчилсэн хүүхэд хамаарна гэж ийм л юм даа. Ингэхгүй бол энэ чинь бүр.

Д.Очирбат: -Гончигдорж гишүүн зарчмын зөрүүтэй саналын томъёоллоо бас Байнгын хороон дээр хураалгаж болно шүү дээ. Та надад өгчих. Тэгээд Байнгын хорооны гишүүдээр санал хураалгачихна. 

Ер нь бол энэ хууль санаачлагчдаас гаргаж байгаа санал бол тэр сая Баттулга даргын нэмж байгаа 30 мянган эх хоцрогдчихоод байна. Иргэд маань эхчүүд маань тийм хүсэлтийг тавиад байна. Тийм учраас хууль санаачлагч нар энэ хуулийн төслийг боловсруулж оруулж хамруулагдах ийм л хуулийн төслийг оруулж ирж байгаа гэж ойлгож байгаа шүү дээ. 

Арвин гишүүн.

Д.Арвин: -Хууль санаачлагчдаас асууя. Мөнх-Оргил гишүүн ээ, Нэг хүртэлх насанд сураггүй алга болсон гэдгийг оруулаад нэгээс дээшээ сураггүй алга болсныг оруулаагүй гэсэн тийм агуулгатай юм уу? 
Ц.Мөнх-Оргил: -Бид нарын энэ бол 5.29-ийнхөө энэ бага хүүхэд нь гэж байгаа шүү дээ. Тэр агуулгаараа л явж байгаа байхгүй юу. Тэрнээс биш одоо юу гэдэг юм том хүүхэд нь сураггүй алга болж, дунд хүүхэд нь сураггүй алга болчихсон гэдгээр биш байхгүй юу. Тэр хамгийн бага нөгөө одонгийн хүүхэд гээд байна шүү дээ тиймээ. Тэр нь нэг нас хүрэхээсээ өмнө ямар нэгэн хүндэтгэн үзэх шалтгаанаар одоо байгалийн гэнэтийн аюул болдог ч юм уу, тийм учир шалтгааны улмаас сураггүй алга болсонд тооцогдож байна шүү дээ. Нас барсан нь тогтоогдоогүй, тэгэхдээ сураггүй алга болсонд тооцогдож байгаа юм. Амь үрэгдсэн.

Тийм тохиолдолд бид нар 1 нас гэдэгт нь оруулж байгаа байхгүй юу. Хуучныхаа 5.29 дүгээртэйгээ адилхан. Тэгэхээр томъёолол нь энэ дээр тэгж ойлгогдохгүй байгаа бол засч болно. Тийм учраас саналын томъёоллоо оруулаад ирье л гэж хэлээд байгаа юм.

Д.Очирбат: -Саналын томъёоллоор санал хураалгая. 

Д.Арвин: -Тэгвэл нэгээс дээш гэдэг тоо байхгүй учраас бид оруулахгүй боллоо шүү. 1 хүртэлх насанд сураггүй алга болно гэж. Нэг ойтой өлгийтэй хүүхэд сургаггүй алга болно гэж байдаг юм уу.

Ц.Мөнх-Оргил: -Энийг ингэе тэгэх үү. Би нэг ийм санал байна. Тооллого тооцсон гээд энэ 5.29-өөрөө л явж байгаа шүү дээ. Тэгэхээр ингэе тэгэх үү. Очирбат даргаа. Би ийм саналтай байна.
Гишүүдийн саналыг өнөөдөр сонслоо. Тамгын газрын даргын саналыг сонслоо. Тэгээд энэ дээр маш нарийн томъёолол оруулж ирэх ёстой юмаа. Өнөөдөр ингээд яг сууж байгаад нэг дор томъёолол оруулж ирээд засчихмааргүй байна. Тийм учраас энэ анхны хэлэлцүүлгийг дараагийн хурал хүртэл үргэлжлүүлж өгөөч. Бид нарт нарийн томъёолол оруулж ирээч. Гончигдорж гишүүний нэг томъёолол байж байна. Еще зарчмын зөрүүтэй саналын томъёоллыг нэгтгэж байгаад нэг дор цаг байна гэж бодож байна. Шаардлагатай гэвэл 4, 5 дахь өдөр ч гэсэн томъёоллоо Байнгын хороо хуралдаж өгөөд бидний саналын томъёоллоор санал хураалгачихаач ээ гэж хүсмээр байна.
А.Тлейхан: -Хугацаагүй болчихоод байна. 6 сарын 1 болчихоод байна. Өнөөдөр чинь 25 шүү дээ. 

Ц.Мөнх-Оргил: - Энэ тавхан хоногт явдалтай,... буруу оруулчихад л маш олон асуудал наадахаас чинь болоод. Мөнгөний асуудал бишээ, энэ чинь хүний сэтгэлийн асуудал байгаа. Түрүүн ойлголцоод бид нар нэг хүүхэд нь 

А.Тлейхан: -Би ойлгож байна л даа. Завсарлая, түр завсарлаад өнөөдөр сууж байгаад хийгээд өнөөдөр орой хурлаа хийгээд маргааш чуулганд оруулчихвал яасан юм бэ гэж хэлэх гээд байна л  даа. Заавал дараагийн 7 хоногт гэж.

Д.Дондог: -Ерөөсөө хоёрхон санал байна шүү дээ. Өнөөдөр Гончигдорж гишүүний саналаар, эсвэл хууль санаачлагчийн саналаар хоёр санал байна.

Ц.Мөнх-Оргил: -Гончигдорж гишүүний санал хуулийн төсөл санаачлагч энэ хоёрын хооронд бас тийм нэг том зөрөө байхгүй байхгүй юм. Томъёоллоороо болохоор жаахан зөрөө гарчихаад байгаа юм. 

С.Бямбацогт: -Заавал ирэх 7 хоногт биш өнөөдөртөө үдээс хойш хуралдчихъя.

Д.Очирбат: -Тэгэхээр ер нь цаг хугацаа их богино байна. Тийм учраас хууль санаачлагчаас хойшлуулаад зарим нэг томъёоллоо нэгтгэж орж ирье гэж байна. Тийм учраас үдээс хойш 16 цаг хүртэл хойшлууллаа.

Үдээс өмнөх хуралдаан 10 цаг 50 минутад завсарлаж, үдээс хойшхи хуралдаан 16 цаг 20 минутад эхлэв.

Д.Очирбат: -нэмэлт оруулах тухай хуулийн Байнгын хорооны гишүүд, дээрээс нь Байнгын хороонд ажлын хэсэг дээр бас санал дээрээ нэмэлт, өөрчлөлтүүдийг оруулах, санал солилцох хуралдааныг хийсэн байна. Энэ дээрээс УИХ-ын дээрх нэр бүхий гишүүд дээрээс нь Гончигдорж гишүүн, Баярсайхан гишүүн зарчмын зөрүүтэй саналын томъёоллоор томъёолж саналаа гаргасан байна. Энэ саналаар санал хураалгая.
Баахан ярьж л орж ирж байгаа хувилбар шүү дээ. Хуулийн үг хэллэгэн дээр манай зөвлөхүүд юу гэж үзэж байна. Үг хэллэг. Хууль санаачилсан гишүүд Мөнх-Оргил гишүүн, Оюунхорол гишүүн, Очирбат гишүүн, Бямбацогт гишүүн, Раш гишүүн, Бадамсүрэн гишүүд энэ саяны Гончигдорж гишүүн, Баярсайхан гишүүнтэй хамтарч хуралдаад энэ саналын томъёоллыг нэгтгэж оруулж ирсэн гэж ойлгож байгаа. Тийм учраас хууль санаачлагчдаас зөрүүтэй санал байхгүй гэж.

Эрдэнэ гишүүн.

С.Эрдэнэ: -Энэ нэр томъёог уншихаар гишүүд бас заримдаа юу яагаад энэ нийгмийн чиглэлийн зарим хууль, тогтоол дүрмэн дээр энэ заалт юмнууд нь уншихаар эхлээд ойлгомжгүй юм шиг ийм хэллэг маш их хэрэглэгддэг. Энэ 4 ба түүнээс дээш хүүхэд төрүүлж өсгөсөн гэдэгт бага хүүхэд нь 1 нас хүрэхэд 4 ба түүнээс дээш хүүхэдтэй байсныг хэлэх бөгөөд гээд ингээд уншихаар жаахан тийм сунжирсан ч юм уу ойлгомжгүй ч юм  шиг санагдаж магадгүй. Гэхдээ энэ бол хэн ч уншаад л ойлгохоор л томъёолол байна л даа.

Энэнээс өөрөөр тодорхойлж томъёолох гэхээр энэ чинь нөгөө үг хэл, монгол хэлний бас үгийн сангийн баялаг хүрэхгүй л дээ. Тэгэхээр энийг бол энүүгээр ингээд батлаад явчихад нэг их буруудаад байх юм гарахгүй. Ер нь бол эхчүүдээс гарч байсан гомдол юу байсан гэхээр 4 хүүхэд төрүүлчихээд нэг нь 10-тай ч байдаг юм уу, 20-тойдоо нас барчихсан, тэгээд одоо энэ эхийн шагналаас хасагдаад байнаа, би чинь эх хүн биш юм уу. Төрүүлж өсгөсөн нь үнэн. Тэгээд энэ чинь эндэх зүй бус хорогдол байна шүү дээ. Хүн мал алинд ч байдаг юм чинь. Нээрээ 10-тай, 20-той нас барчихсан хүүхдийг яах юм тэгээд. Хүүхэдтэй байгаагүй гэж хэлэхэд хэцүү, тэр чинь улсад бүртгэлтэй Монгол улсын иргэн байсан нь үнэн.
Тийм учраас энэ бол яг энэ томъёолол бол надад Гончигдорж, Баярсайхан гишүүдийн оруулж ирсэн томъёолол бол их ойлгомжгүй юм энд харагдахгүй, тийм учраас энийг ...дээр маргалгүй хэдүүлээ ингээд баталчихвал яасан юм бэ гэсэн саналтай байна.

Д.Очирбат: -Бадамсүрэн гишүүн.

Х.Бадамсүрэн: -Тэр 3.2 гээд биччихсэн байна шүү дээ. Тэнд сүүлд нь тэр 3 хүртэлх настанд нь үрчлэн авсан хүүхэд хамаарна. Энэ хүртэл бол ойлгомжтой байна. Харин эхийн нь төрүүлж, бусдад үрчлүүлсэн байсан. Заавал байсан хэрэгтэй юм уу. Үрчлүүлсэн гэх юм. 

Р.Гончигдорж: -Яг тэр цагийн эгшинд л аваачих гээд байгаа юм.

Х.Бадамсүрэн: -Бүр тэгээд байна тиймээ. Үрчлүүлсэн байсан.

Р.Гончигдорж: -Яг нэг эгшинд 4 хүүхэдтэй байхдаа.

Х.Бадамсүрэн: -Нөгөө одон олгох агшныг л яриад байна уу?

Р.Гончигдорж: -4 хүүхэдтэй байхдаа яах ёстой шүү дээ. Гэхэд нь өөрийнх нь... айлд өргүүлчихмээр    Тийм бол 3 дутагдаад байгаа байхгүй юу. Яг тэр 4 хүүхэдтэй байх яг тэр эгшиндээ үрчлүүлсэн байх юм бол хасагдана. Тэгээд тэр 4 хүүхэдтэй байхдаа     тэрнээс биш одоо үрчлүүлсэн гэдэг дээр

Д.Очирбат: -Үрчлүүлсэн байсан гэдэг нь нэг жаахан тийм сонсогдоод байна л даа. Байсан гэдгийг нь хасчихвал яасан юм.

Х.Бадамсүрэн: -Тийм, байсан гэдгийг л хасчихад.

Д.Очирбат: -За тэгвэл би саналын томъёолол уншлаа. 

Энэ хуулийн 3.1.1-д заасан дөрөв ба түүнээс дээш хүүхэд төрүүлж өсгөсөн гэдэгт бага хүүхэд нь нэг нас хүрэхэд дөрөв ба түүнээс дээш хүүхэдтэй байсныг хэлэх бөгөөд үүнд тэр үед 3 хүртэлх насанд нь үрчлэн авсан хүхэд хамаарна, харин эхийн төрүүлж бусдад үрчлүүлсэн хүүхэд хамаарахгүй. Дэмжиж байгаа гишүүд гараа өргөнө үү. 10-7.

Дондог гишүүн ирцэнд бүртгүүлээд юун дээр гарын үсэг зурчихаад явсан байгаа шүү. 10-8.

Төслийн 1 дүгээр зүйлийн 3.1.3 дахь болон түүнээс 4 болон түүнээс дээш хүүхэд төрүүлж өсгөсөн бөгөөд хүүхэд нь нэгээс дээш насандаа нас барсан. Энэ хуулийн 4.1.1, 4.1.2-т заасан нөхцөлийг хангасан эх гэсэн нэг дэх хэсгийг хасъя гэсэн томъёоллоор санал оруулж байна. Дэмжиж байгаа гишүүд гараа өргөнө үү. 10-8. Баярлалаа.

Дээрх санал гаргасан энэ хуулийн санаачилсан УИХ-ын гишүүн Мөнх-Оргил, Очирбат, Оюунхорол, Бямбацогт, Бадамсүрэн, Раш нарын гишүүдтэй УИХ-ын гишүүн Гончигдорж, Баярсайхан нарын оруулж ирсэн зарчмын зөрүүтэй саналын томъёоллоор санал хурааж дууслаа.

БНМАУ-ын цол, одон, медалийн тухай дүрмийн зарим зүйл, заалтыг хүчингүй болсонд тооцох тухай УИХ-ын тогтоолын төслийн талаархи зарим зарчмын зөрүүтэй саналын томъёолол.

Монгол улсын Ерөнхийлөгчөөс болон Монгол Улсын Их Хурлын нэр бүхий гишүүдээс тус тус өргөн мэдүүлсэн УИХ-ын тогтоолын төслүүдийг нэгтгэж дор дурдсанаар өөрчлөн найруулах.
1.АИХ-ын Тэргүүлэгчдийн 1990 оны 148 дугаар зарлигийн нэгдүгээр хавсралтаар  баталсан БНМАУ-ын цол, одон медалийн тухай дүрмийн 3.17, 5.29 дэх хэсгийг хүчингүй болсонд тооцсугай.

Р.Гончигдорж: -Даргаа, найруулсан гэдгийг нь уул нь тэр ... гэж найруулсан байсан шүү дээ. сонсох
Д.Очирбат: -Тэр нь бол уул нь 2 асуудал орох байгаад тэгээд хоёр дахь асуудлаас нь шууд санал хураалгачихаж байгаа учраас нэг дэх тэр найруулсан 8-ыг 6 болгоё гэдэг асуудлууд нь энэ 3.17, 5.29-дөө шууд багтчихаж байгаа учраас энийг санал хураалгахаа больё.

Р.Гончигдорж: -Дайруулж байгаа юм байхгүй, шууд хүчингүй болсонд тооцох тухай гэсэн байна шүү дээ.

Д.Очирбат: -тэгэхээр саяны 2 дахь саналаар, миний уншсан саналаар санал хураалгая. Дэмжиж байгаа гишүүд гараа өргөнө үү. 10-8. Баярлалаа.

Хуулийн төслийг санаачилж оруулж ирсэн УИХ-ын гишүүн дээрх нэр бүхий гишүүдийн зарчмын зөрүүтэй саналын томъёоллоор санал хураалгаж дууслаа. Баярлалаа та бүхэнд.

Хуралдаан 16 цаг 30 минутад өндөрлөв.

Соронзон хальснаас буулгасан:

Хуралдааны тэмдэглэл хөтлөгч

